
Skýrsla Landgræðslusjóðs til aðalfundar Skógræktarfélags Íslands árið 2017 

Stjórn Landgræðslusjóðs er þannig skipuð um þessar mundir að úr stjórn Skógræktarfélags 

Íslands eru Magnús Gunnarsson, Þuríður Yngvadóttir og Guðbrandur Brynjúlfsson og að auki 

Þröstur Eysteinsson skógræktarstjóri og Árni Bragason landgræðslustjóri. Á fundi stjórnar í 

nóvember s.l. var verkum skipt og var Guðbrandur kjörinn formaður og Þröstur 

varaformaður. Sú hefð hefur skapast, og í heiðri höfð, að fulltrúar ríkisstofnananna hafa 

skipst á um að gegna varaformennsu í stjórninni. Að þessu sinni tók Þröstur við af Sveini 

Runólfssyni sem lét af störfum sem landgræðslustjóri í lok apríl á s.l. ári og gekk þá úr stjórn 

sjóðsins eins og lög hans hveða á um.   

Ársreikningur Langræðslusjóðs fyrir árið 2016 var færður af starfsmönnum útibús KPMG ehf 

í Borgarnesi, eins og mörg undangengin ár.                                   

Megin lykiltölur úr reikningnum eru þær að rekstrartekjur voru kr. 1.2 millj. og rekstrargjöld 

24.9 millj. , þar af voru útborgaðir styrkir kr. 22.2 millj., sem skiptast þannig að styrkir skv. 

skipulagsskrá sjóðsins voru 15,3 millj. og af arfi eftir Hjálmar R. Bárðarson og konu hans Else 

S. Bárðarson kr. 6,9 millj..  

Fjármunatekjur umfram fjármagnsgjöld voru 3.8 millj. kr. og rekstrarniðurstaða ársins 

neikvæð um 19,9 millj. kr. Er hér um mikla niðursveiflu að ræða frá árinu 2015, en þá var 

rekstrarniðurstaðan jákvæð um kr. 27,5 millj.                                 

Eignir í árslok  2016 voru samtals að fjárhæð kr. 368,2 millj. og eigið fé kr. 367,5 millj.. 

Tekjur Fræbanka Landgræðslusjóðs voru fjármagnstekjur að fjárhæð kr. 50 þús. og eign í 

árslok 4.950 þús. kr. Engar fjárveitingar voru úr Fræbankanum á árinu. 

Eins og fram kemur í ársreikningnum á sjóðurinn nokkrar fasteignir, en þær eru: ½ fasteignin 

Þórunnartún 6 í Reykjavík, 2. hæð, ¾ jarðarinnar Ingunnarstaðir í Brynjudal og eyðijörðin 

Langibotn í Geirþjófsfirði í sveitarfélaginu Vesturbyggð. Þessar fasteignir eru bókfærðar á 

fasteignamati en gera má ráð fyrir að söluverðmæti þeirra sé mun hærra. 

Ársreikningur Landgræðslusjóðsins fylgir með fundargögnum og vísast til hans varðandi 

frekari upplýsingar um fjármál sjóðsins. 

Ávöxtun á fjármunum Landgræðslusjóðs, sem nær allir eru í eignastýringu hjá Arionbanka, 

var afleit á árinu 2016. Nafnávöxtun var einungis 1,82% og þar sem verðbólga var 2,1% var 

raunávöxtun neikvæð um 0,28%. Það er þessi staðreynd sem veldur þeirri miklu lækkun á 

rekstrarniðurstöðu ársins sem áður er getið, en einnig það að sjóðurinn er ávallt að úthluta 

styrkjum miðað við forsendur næstliðins árs. Með öðrum orðum þá er á árinu 2016 verið að 

úthluta styrkjum sem byggja á rekstrarniðurstöðu ársins 2015, svo dæmi sé tekið.                 

Bókfærðir styrkir skv. ársreikningi eru ávallt útgreiddir styrkir, en ekki styrkir skv. 

úthlutunarskrá viðkomandi árs.                                                                                                                              

Það sem af er yfirstandandi ári er ávöxtunin einnig fremur léleg, en samt nokkru betri en í 

fyrra, líklega nálægt 4- 5% nafnávöxtun miðað við 12 mánuði.  Ávöxtun það sem eftir lifir 

þessa árs mun því ráða úrslitum um hvort einhver fjárhæð að ráði verði til ráðstöfunar í 

styrkveitingar á árinu 2018, en einnig breytingar á neyzluvísitölunni, því sjóðurinn má að 

hámarki ráðstafa 90% af raunvöxtum í styrki ár hvert. Raunávöxtun s.l. átta ára er mjög 

breytileg frá ári til árs, en að meðaltali um 4,3% á ári, sem mér finnst ásættanlegt. En það 

sem vekur sérstaka athygli þegar þessi ár eru borin saman er að það virðist lítið eða ekkert 

samhengi á milli raunávöxtunar og atvinnu- og efnahagsástands í þjóðfélaginu. 

Úthlutun styrkja skv. skipulagsskrá. 

Í febrúar s.l., áður en ársreikningur 2016 lá fyrir, var skógræktarfélögunum sent bréf þar sem 

þeim var gerð grein fyrir því að sennilega yrði lítið eða ekkert til úthlutunar á þessu ári, en 

þau samt kvött til að senda inn umsóknir, enda ekki ýkja mikil fyrirhöfn. Aðeins örfáar 

umsóknir bárust og þegar það lá staðfest fyrir eftir gerð ársreiknings að ekkert fé væri til 

ráðstöfunar í ár var viðkomandi aðilum tilkynnt það bréflega.  

Styrkveitingar, sem ekki eiga sér stoð í skipulagsskrá sjóðsins, hafa á undanförnum árum 

verið af arfi eftir Hjálmar og Else  Bárðarson. Eins og flestum ykkar mun kunnugt hefur 

Landgræðslusjóður notað megin hluta arfsins til að styðja við landgræðsluskógrækt á fjórum 

völdum svæðum á landinu. Þessi svæði eru á Ássandi í Kelduhverfi, í Þjórsárdal, við 

Hvaleyrarvatn í Hafnarfirði og á Langahrygg í Mosfellsdal. Engu var úthlutað til þessara 

svæða á þessu ári, en samtals er búið að verja í uppgræðslu og gerð minningarlunda um þau 

hjón á þessum fjórum svæðum 58 millj. króna. Um þessar mundir eru eftirstöðvar arfsins 

tæpar 2,7 milljónir og ég geri ráð fyrir að stjórn sjóðsins taki ákvörðun í byrjun næsta árs, í 

seinasta lagi, um ráðstöfun þessa fjár.                                                                                                               

Geta vil ég þess að til stendur að stjórn Landgræðslusjóðs heimsæki öll framannefnd svæði á 

næstunni til að sjá hver árangur hefur orðið af gróðursetningum í þau.  

Minningarsjóður Hjálmars R. Bárðarsonar og Else Sörensen Bárðarson veitti tvo styrki til 

rannsóknaverkefna á yfirstandandi ári, en þau eru:                                                                

1. Rannsókn á áburðaráhrifum belgjurta í skógrækt. Umsækjandi og ábyrgðarmaður þessa 

verkefnis er Jón Guðmundsson plöntulífeðlisfræðingur. Þetta verkefni hlaut styrk að fjárhæð 

kr. 1.000 þús.                                                        

2. Samræktun alaskaaspar og alaskalúpínu til framleiðslu iðnviðar og bindingar kolefnis. 

Verkefni þetta er undir stjórn Hreins Óskarssonar starfsmanns Skógræktarinnar. Verkefnið 

hlaut kr. 2.200 þús. í styrk. Bæði þessi rannsóknaverkefni hafa hlotið styrki áður.                           

Tvær aðrar umsóknir bárust minningarsjóðnum að þessu sinni, en þær þóttu ekki falla nógu 

vel að markmiðum, tilgangi og reglum sjóðsins að mati sérstakrar úthlutunarnefndar sem 

ráðin var, vegna vanhæfis stjórnarmanna, til að meta fyrirliggjandi umsóknir og gera tillögur 

að úthlutunum.  

Breyting á skipulagsskrá. 

Á aðalfundi Skógræktarfélags Íslands í fyrra greindi ég frá álitsgerð sem Gunnlaugur Claessen 

hrl. vann fyrir Landgræðslusjóð vegna meints vanhæfis stjórnarmanna sjóðsins sem koma úr 

stjórn Skógræktarfélags Íslands til að fjalla um og taka ákvarðanir varðandi styrkumsóknir frá 

félaginu. Niðurstaða hans var sú að stjórnarmenn frá S.Í. væru vanhæfir í slíkum tilvikum. 

Þegar þrír af fimm stjórnarmönnum eru vanhæfir má segja að stjórnin sé óstarfhæf.                                   

Í lok umfjöllunar minnar um þetta mál fyrir ári sagði ég að það væri áleitin spurning hvort 

ekki væri rétt að taka skipulagsskrá Landgræðslusjóðs til endurskoðunar í ljósi breyttra 

viðhorfa, einkum ákvæði um kjör stjórnar sjóðsins. Á stjórnarfundi s.l. haust var samþykkt að 

vinna að breytingum á skipulagsskránni og var það gert á útmánuðum s.l. vetrar. 

Breytingatillögurnar voru kynntar og ræddar á stjórnarfundum í S.Í. eftir að hafa verið 

samþykktar einróma í stjórn Landgræðslusjóðs. Breytingatillögurnar verða lagðar fyrir 

þennan aðalfund S.Í. til staðfestingar, sbr. ákvæði í 13. gr. skipulagsskrár sjóðsins, og þurfa að 

hljóta samþykki ¾ hluta greiddra atkvæða til að öðlast gildi.  

Að lokum vil ég, f.h. Landgræðslusjóðs, færa skógræktarfélögunum í landinu beztu þakkir 

fyrir samskiptin á starfsárinu, einnig stjórn og starfsfólki Skógræktarfélags Íslands, 

Skógræktinni, Landgræðslu ríkisins og öðrum þeim sem sjóðurinn hefur átt samskipti við. 

Aðalfundi Skógræktarfélags Íslands árið 2017 óska ég velfarnaðar. 

 

Brúarlandi, Mýrum 18. ágúst 2017. 

Guðbrandur Brynjúlfsson 

